
Enzatgei ord Thistoria délias alps tujetschinas
da Guglielm Gadola, Cuera

Qiacum Hasper Muoth, nies valent historicher grischun, ha dedicau ina de
sias pli interessantas scrutaziuns historicas alla Val Tujetsch.*) Quella stu-
penta lavur delucidescha denter auter era cuortamein l'historia délias alps
tujetschinas. 11 résultat de sias scrutaziuns ei cuortamein il sequent: Naven
dil 16avel entochen all'entschatta dil 19avel tschentaner havein nus en
Tujetsch alps de vischnaunca, sur las qualas ils vischins (la vischnaunca)
disponan libramein, e dasperas alps feudalas (alps per tscheins), che ap-
partenevan alla ven. claustra de Mustér. Ord las alps de vischnaunca ei se-
sviluppau el decuors dil temps entras la distribuziun dils dretgs de quellas
sils vischins, alps de pursanavels; pli tard han ins recumprau quels
dretgs e puspei fatg ord dad ellas alps de vischnaunca. Dapli han ins
— entras vendita ad in jester, seigi dapart la ven. claustra ni dapart la
vischnaunca — era creau alps privatas. Quella sviluppaziun ha giu bug el
lôavel e 17ave! tschentaner. —
Pertenent il possess délias alps tujetschinas, q. v. d. délias alps sin territori
tujetschin, seporscha e sepurscheva gia pli da vegl il sequent maletg; „Nalps
de magher" e „Nalps de grass", Curnera e Cavradi ein gia daditg enneu
ed ein aune oz alps appartenentas a possessurs ordeifer la vischnaunca de
Tujetsch. L'alp de Tschamut ei Stada tschiens onns en possess dils Tscha-
muters, ferton che las ulteriuras alps tujetschinas eran ed ein aune oz tuttas
alps de vischnaunca.
Nus lein entscheiver cull'alp sisum la Val.
L'alp de Tschamut. Quella apparteneva —- tenor vegls documents, noti-
zias cronicalas e restonzas de baghetgs — alla ven. claustra de Mustér.
„Landrechter Condrau manegiava schizun, che Tschamut fussi stau en temps
antics in segneradi e che quel seigi pli tard vegnius fatgs si alla claustra
de M." (Notizia de P. B. Berther e. b. r. M.)
Per diever dell'administraziun dil purment dell' alp de Tschamut, possedeva
la claustra ina gronda casa a Tschamut. „Quella sesanflava grad spel ba-
ghetg (il nuegl) dils Stiafens Schmeds sil grep. Ella haveva duas stivas ed
ina cuschina ed amiez la cuschina fuva in fuorn; la casa era fatga si tut cun
quaderuns, stupenta lenna; neginas aissas. 11 terment tschaler veva dus
eschs; ins mavi cun carga e cavagl d'in maun en e da 1'auter ora. - Davos
quella casa eran talinas cun stermentusa lenna, ch'ins vevi pinau silla spunda
encunter Scharinas." (Raquintau dad in vegl Tschamuter al giuven P. B.
Berther. Notizia e. b. r. M.)
*) Mira: Muoth, Thalgemeinde Tavetsch, Bündner Monatsblatt 1898.

Anno 1313 ha la claustra de Mustér surdau l'alp de Tschamut al vischina-
di de Tschamut per in ton tscheins-caschiel ad onn. Suenter han (entochen
ca. anno 1870) ils Tschamuters gudiu l'alp, q. v. d. tgi che veva agens praus
e pradas leu. Quel che leva denton guder l'alp, stuev'esser propi de Tschamut;

esser sesents leu sur tut onn. Sch'in haveva praus a Sel va, mo steva
a Tschamut, sehe stueva el pagar arvè, ton per tschuncheisma. — Remarca-
bel eis ei, ch'ils Tschamuters pasavan il latgell'alp, ferton che las autras
alps tujetschinas vevan masiras. Il davos signun de quell'epoca ei stau
Bisquolm Sep Antoni de Rueras, aug délia Mistarlessa Venzin. (Ord notizias
de P. B. Berther e. b. r. M.)
Havend ils Tschamuters ina gronda e bial'alp e mo paucs fiugs e muaglia,
han eis da neuenneu priu si schetgs e cavals jasters (entochen 120 tocs per
stad) e cheutras tratg ord lur alp onn per onn in bi daner, ch'els savevan
bein du-vrar. Mo gest quella „surgudida" délia alp — sehe nus lein num-
nar quella caussa aschia — ei deplorablamein stada la caschun de dispetas
e prozess.
L'emprema dispeta ha giu liug denter il vischinadi de Tschamut e la claustra;

probabel gia el 14avel tschentaner. Ils Tschamuters pinavien la lenna
digl uaul délia schetga (Bannwald) ellas Foppas, per pagar en daners il
tscheins fier alla claustra. (Notizia de P. B. Berther e. b. r. M.)
Essend ch'ils dretgs dell'alp Tschamut vegnevan reparti sils fiugs, havevan
certins cun pauca biestga caschun de prender si biestga e cheutras far en-
qual rap. Quei vesevan quels cun pli grond muvei buca bugen e perquei
eis ei de capir, ch'ei ha dau gia bien e baul dispeta denter els pervia délia

gudida. — Entochen 1808 vegneva ei partiu suenter funs e quei preten-
devan certins per malgest. 1808 han las parts dispitontas giu per mediaturs,
sgr. Mistral Martial Schmed de Surrein-Sumvitg e litinent Berther de Mustér ;

quels han decidiu: che mintga fiug possi prender si ina vacca ed in stierl
e tschei vegneva partiu suenter funs sco vivon. (Mira era: Notizias de P. B.
B. e. b. r. M.)
Anno 1843 ha ei puspei dau dispeta denter vischinadi e particulars pervia
délia medema caussa. Mes perina han quella ga ils Mistrals Cabernard e

Venzin, e la cunvegnientscha ha stabiliu, che ei dueigi vegnir partiu uiiva-
mein suenter fiug.
1865 ha ei puspei dau prozess pervia délia partida; quella ga denter il
vischinadi de Tschamut e la vischnaunca de Tujetsch. La davosa pretendeva
ch'ils Tschamuters sappien buca prender si biestga entochen s. Qions (24
de zercl.), perquei ch'els gaudien pastira de casa délia vischnaunca e casti-
giau els cun 20 frs. Ils Tschamuters protestan e renvieschan la peina. -Sin
quei suondan duas mediaziuns ed in prozess, che stat lu eri, essend vegniu
fatg cheu denteren in nuv! Ils Tschamuters han numnadamein, per saver
pagar ora alla claustra il tscheins-fier (arvè), priu si dalla banca 2000 frs.

e mes sut 1' alp de Tschamut (mo il „Cugn") sco pègn. Cun quei ei il pro-
zess staus eri. (Notiz, de P. B. B.) —
Agens dretgs e privilegis vevan las tegias privatas ell'alp de Tschamut.
Ina de quellas sesanflava sin Val; quella dils Cavegns. Duas sesanflavan
a Milez; ina de Giachen Antoni Venzin de Rueras ed ina de Hs. Giachen
Decurtins, Sedrun. Queis proprietaris de tegias havevan il dretg de vegnir
a mises cun lur biestga e de guder las alps enzacontas jamnas avon cargar.
Queis s'pimavien las alps! Perencunter stuevien quels tais mantener il tetg
délias tegias, che vegnevien lu duvradas da tuts ils persunavels duront la
stad. — Eis emprems dus decennis de nies tschentaner ein quels dretgs, sin
via de cunvegnientscha e prozess, svani per ina e peradina.
Quei onn denton (1865), en consequenza d'unfisusas dispetas e prozess, ha
il vischinadi de Tschamut cediu si'alp alla vischnaunca sin via d'in'entel-
gientscha (empau sfurzada!) cun pagar frs.12479; 400 frs. per fiug e cun
surprender leutier 7300 frs. deivet dil vischinadi.
Dapi quei onn (sco ei sedi aunc oz „dadains gl'uaut") seigien ils Tscha-
muters stai mal; avon erien ei glieud beinstonta! Avon l'expropriaziun del-
l'alp seschev'ei en Tujetsch; „A Tschamut stat in pur bein cun nuot rauba!"
Ed oz?
Naven da 1866 (mira Gas. Rom. nr. 10,1866) ha la vischnaunca de Tujetsch
empruau de schar vi a tscheins quella bial'alp ad jasters, ch'ei era reussiu
da temps en temps cun pli pigns e pli gronds intervals, entochen sil di
ded oz.
Pertenent ils tiarms dell'alp de Tschamut, schevan ils vegls, ch'els mavien
„sco l'aua tila enta Maighels ed udevi quella part all' alp de Tschamut to-
chen en sigl ur; il lag de Maighels udevi medemamein aunc ail'alp de
Tschamut." (Notiz, de P. B. B.) —
L'alp Cavradi, situada sur Selva videnasiviars, da vart dretga (eu ins va
anen) denter Tschamut e la Preit Curnera, apparteneva ina ga a sgr. Scar-
von Deflorin de Tschamut. Quel ha giu duas feglias, ch'ein maridadas ano-
ragiu e che han lu cumpatg fatg si quell'alpetta cun ses 30 dretgs alla pleiv
de Trun. (Pli bia mira: Historia délia vischnaunca de Trun, da P. Ant.
Vinzenz, che vegn a comparer en cuort.)
L'alp Curnera udeva da sias uras alla ven. claustra de Mustér; tier Curnera

udeva era Maighels, ch'ei oz in'alp dapersei. Ils 27 d'october 1487
ha igl avat Joannes de Mustér schau vi a tscheins Curnera (sco feudum) a

sgr. Joannes de Manzett d'Ursera, in parent délia famiglia ministriala de Moos
(che fuva il medem temps era burgheis de Luzerna) per la summa de 300 fl.
— Tschuncont'onns suenter, ils 12 de fen. 1540, ei l'alp Curnera, senza
Maighels, „cristalis et mineralibus abundantem" vegnida vendida da avat
Paul Nicolai per 400 fl. ad ina corporaziun de vischins délia Val Leventina.
Anno 1913 ei quell'alp entras cumpra finaltnein puspei vegnida en mauns

de marcadons tujetschins e d'in S. Gagliès: Sep Antoni e Gion Antoni De-
curtins e Sonderegger; dapi 1938 ei quell'alp en possess de mo dus posses-
surs pli : da Sep Antoni Decurtins (ina tiarza) e da Ignaz Gadola (duas
tiarzas). — Dal temps ch'ella udeva als Leventins, vegnevan quels cun lur
biestga sul Passo Vechio (2715 m) neuasi e giuaden Curnera. Iis davos de-
cennis ch'ella udeva aune a quels, schevan ei vi ella a privats; al pigrè, sco
era plirs onns alla vischnaunca de Tujetsch. Curnera ei ina spaziusa, stu-
pent'alp cun fin'jarva per biestga schetga. (Pareglia cheu era; W. Derichsweiler,

Vom Lukmanier durch Val Cadlim in's Tavetsch. Jahrbuch des
Schw.-Alpenkl. 52avla ann. 1917. p. 38).
En possess délia claustra eran medemamein las alps de vaccas Val e Val
Giuf. Quellas vegnevan da vegl enneu schadas vi e gudidas sco feudum
dals vischins de Tujetsch. Pertenent Val Giuf, scriva P. Justus Berther en
sia cronica dils Berthers: „1579 ist Jakob Brechter, alter Sekelmr. fürspre-
cher und interessiert gewesen mit dennen nachpauren und inhaberer
der Val Giuf, wegen käss, wider Apt Christian" (v. Br. 178).

Ord in manuscret, tschentaus si igl onn dils Franzos (1799), da P. Statthalter,

legin nus il sequent pertenent il tscheins-fier délias duas alps sura num-
nadas: „Vall und Vail Giuff muss jährlich 600 er. (crenas!) gutten fernsten

Käss. Seit anno 1782 hat das Gotts-Hauss geld anstat Käss genommen,
sine praejudicio den Käss zu fordern, wan dem Gotts-Hauss gefällt. Bis anno
1799 ist jährlich R. 180 und 2 R. (renschs?) im Küche."
Alla fin de nov. 1804 ed all'entschatta de 1805 ei vegniu secunvegniu den-
ter la claustra e la vischnaunca de Tujetsch, che las duas sura numnadas
alps sappien vegnir gudidas e vendidas mo als Tujetschins. Quei onn ei era
vegniu statuiu danovamein e renovau avon il magistrat ed avat de M., che
ils de Tujetsch hagien de pagar vinavon las 600 crenas caschiel per Val e

Val Giuf „ locatio alpium in Tavetsch sc. Vall e Vallgiuf pro anno censu
600 casei grassi in natura, et cum antiquis privilegiis solvendi." (v.
Acta Capitularia 1799—1818 p. 82). Pertenent quels privilegis er' ei manegiau
aschia; ils ded alp astgavan tschentar si en rietscha las magnuccas sco ei
plascheva alla fin délia stad. La claustra veva il dretg d'entscheiver en in
cantun nua ch'ella leva a prender il caschiel, q. v. d. las 600 cr. ch'udevan
ad ella; mo en quei cantun ch'ella veva entschiet stueva ella continuar a

prender oral entochen che la peisa fuv'ora. Perencunter havevan ils
Tujetschins il dretg silla perdanonza de s. Martin on claustra. Tier quella ma-
renda vegnev'ei neuadora entiras plunas Tujetschins, pertgei che quei di
devan ei era giu il caschiel grass. Igl emprem marendavan en claustra mo
ils pursanavels de quellas duas alps, mo cul temps è aune geraus, mistrals,
salters etc. etc. Quei vegneva mintgamai ina cara marenda per la ven. claustra

e perquei eis ei buca de sesmervigliar, che la claustra, depauperada en
consequenza dell'uiara dils Franzos, empruava de vegnir libra de quella

mulesta. Contractivas en quella damonda han perquei giu liug da 1806 en-
tochen 1813, mo quellas han menau tier negin résultat. (Mira: Acta Cap.
1799—1813, p. 95, 96, 102, 103, 105, 131, 135, 139 e 171). lis Tujetschins
levan nungrazia ceder dalla marenda de s. Martin; perquei ha la claustra
pagau ora .1866 quei dretg cun 2000 frs. per ina e peradina.
Da l'autra vard eis ei medemamein de capir, ch'ils vischins de Tujetsch
eran è vegni unfis de pagar arvès e tscheins-fier derivonts dal temps miez
e ch' era els empruavan de vegnir orasut a quellas grevezias. Entgins résultats

en quella direcziun han ei gia giu pli baul : „Anno 1622, sut avat
Sebastian de Castelberg, ei la dieschma pils beins „denter auas" (Val Milar
e Val Bugnei vegnida pagada giu. „(Mira : P. B. B." A Camischollas p. 27)
Dapi ils anno 1859 entochen 1866 han las vischnauncas della Cadi — e
denter quellas era Tujetsch —entschiet a pagar giu peradina ils tscheins-
fier délias alps appartenentas pli baul alla claustra. Igl emprem mava quei
denton buca da sesez: „Las vischnauncas della Cadi, che han de pagar alla
claustra de Mustér tscheins-fier datier de 1000 frs., vessen cumprau ora quel,
mo insistent il convent sissu de far pagar ils 25 avels dil tscheins
annual, ein las contractivas puspei interrutas." (Nova Gas. Rom. 1859, nr. 14).
Essend denton quella questiun aschilunsch madirada, han ins teniu la dira
— e gia quei onn entschiet a pagar ora il tscheins-fier. Aschia legel jeu ord
ina copia fatga da P. B. B. d'in manuscret ord igl archiv della vischnaunca
de Sumvitg: „11 tscheins-fier ei vegnius pagaus giu alla claustra enteifer
ils 3 onns successivs 1859, 1860 e 1861. — La norma suenter la quala la
summa ni il capital vegn quintaus, ei: ils 25 dubels dil tscheins annual.
Per ex. in tscheins annual de 3 frs. dat in capital de 75 frs." (v. Archiv
della vischn. de Sumvitg M. B. nr. 76)
Anno 1866 ha era la vischnaunca de Tujetsch finalmein regulau quella caus-
sa, sco P. B. raquenta en la sura citada scartira: „Principalmein vevan las
alps de Tschamut, Val-Val e Val-Giuf de pagar mintg'onn arvè: 1'alp de
Tschamut 142, Val-Val e Val-Giuf 600 crenas easchiel grass en rauba ni
18 rizzers (3 raps in rizzer!) per crena. Quels tscheins ein vegni pagai
giu 1866."
Dapi quei onn (1866) ei la vischnaunca de Tujetsch possessura de tut las
alps sin siu territori, cun excepziun de Curnera, Cavradi, Nalps de magher
e Nalps de grass. —

